
   Çуркуннепе тĕксĕм кĕр кунĕ

Тĕнпе ĕненĕве çуратнă.

Çур кунĕнче тăван çĕр чунĕ

Чĕрĕлехе хĕрӳн юратнă.



Мăнкун, унтан çинçе уявĕ...

Сĕлĕ çитер лашасене.

Ан татăлтăр сӳсмен пăявĕ,

Типтерлĕ тыт акапуçне.



Çурхи ака чипер пĕтсессĕн,

Чӳк вăкăрне ял-йышăм пуснă.

Тен, çавăнпах тăван кĕтесĕм

Пурăнма тăрăшнă-çке туслăн.



Питрав такин шӳрпийĕн техĕмĕ

Тухма вăй панă ĕççине:

Çавăнпала та ĕххĕм-эххĕмĕн

Курман ĕçчен танкăшнине.



Илем те Спас... улма çырлаллă

Сад пахчисем те вăрмансем.

Тулăх иккен умри каçалăк, —

Йĕтем çинче мăн капансем...



Эпир пĕлмен уяв мĕн чухлĕ?!

Анчах та несĕл пуçĕсем

Ялан та пулнă ăсла-пуçлă, —

Пĕлсе кĕлтунă-çке вĕсем.



Эй, çутçанталăк, — этем тусĕ!

Эсĕ — чунра, ĕçре, тĕнре...

Ламран лама тăванлăн куçăн,

Уяв та пĕтмĕ тĕнчере.



Чăнах, кĕр мăнтăрĕ хăй майлă,

Уй-хир, вăрман ылттăнланать.

Ĕçченĕн уявсем нумай-мĕн:

Кашни ĕçпе çывăхланать.



Апла тĕнпе чăн ĕненӳ

Йăлт çыхăнман-и пурнăçпа?

Ĕç тухăçĕ — чăн киленӳ,

Кĕлĕ — малашлăхшăн тупа...

  